
To Lentere Polisi Moneter i reste 1.75% pour katriyenm kar 2026 

 

Bord Labank Santral Sesel in deside mentenir en To Lentere Polisi Moneter 1.75% pour 

katriyenm kar 2026.  Sa desizyon ti ganny pran pandan rankont ki Bord ti fer le 24 

Septanm 2026.  Bann lezot To lentere kle pou osi reste parey.  Sa i enkli To lentere ki 

bann lenstitisyon finansyel i resevwar ler zot depoz larzan ki an ekse alafen lazournen, ki 

pou reste 0.25%, e osi To lentere ki sa bann lenstitisyon i ganny sarze ler zot vin pret 

larzan avek Labank Santral dan lenstans kot zot balans lo zot kont alafen lazournen pa 

sifizan pour kouver bann peyman, ki pou reste 3.25%.  Egalman, poursantaz larzan an 

roupi ki bann lenstitisyon finansyel i bezwen kit avek Labank Santral (Minimum Reserve 

Requirement - MRR) pou reste 10%.  

 

Pri komodite lo marse enternasyonal in ogmante pandan sa bann dernyen mwan, prensipalman 

akoz bann lefe advers sa konfli an Mwayenn Oriyan.  Kontinyasyon sa konfli, an rezilta en poz 

dan negosyasyon ant Iran ek Leta-z-Ini in fer annan en rediksyon dan lakantite karbiran ki pe 

ganny transporte atraver ‘Strait of Hormuz’, ki en larout kle pour transportasyon maritim.  Sa 

in fer ogmante pri karbiran lo marse global pour ariv 91 dolar ameriken an mwayenn par barik 

pandan mwan Out 2026, konpare avek 85 dolar ameriken par barik an Zilyet 2026.  An rezilta 

sa bann defi lo nivo mondyal, pri karbiran i ekspekte reste eleve ziska ki transportasyon 

karbiran i retourn lo nivo ki ti ete avan sa konfli ti komanse.  Pri komodite alimanter lo marse 

enternasyonal in osi ogmante akoz en rediksyon dan prodiksyon serten komodite an rezilta 

bann kondisyon letan advers e bann konstrent asosye avek transportasyon maritim.  

Toudmenm, sa bann prediksyon i kapab sanze, baze lo devlopman asosye avek sa konfli an 

Mwayenn Oriyan.  

 

Aletranze, To lenflasyon Lerop in kontinyen ogmante, e sa i relye avek logmantasyon dan pri 

karbiran lo marse enternasyonal.  An Septanm 2026, Labank Santral Eropeen ti ser son polisi 

moneter pour en dezyenm fwa sa lannen, pou ede adres lenflasyon dan zón ero.  Labank Santral 

Leta-z-Ini, ti osi deside fer monte son To lentere prensipal, swivan en rankont an Septanm 

2026.  Sa ti an rezilta konsern ki lenflasyon pe kontinyelman ogmante, e pe depas son target 

2.0%.  Si lenflasyon i kontinyen monte an Leta-z-Ini, lekspektasyon se ki son Labank Santral 

pou ser ankor son polisi moneter, avan lafen 2026.   

 

http://www.cbs.sc/


Lo kote domestik, en revi performans ekonomik pandan trwazyenm kar sa lannen in montre ki 

aktivite dan lekonomi in kontinyen ganny soutenir par lendistri tourizm. In annan en 

logmantasyon dan lakantite viziter ki’n vin Sesel an Zilyet ek Out sa lannen konpare avek 

menm peryod an 2025, ki reflekte serten amelyorasyon dan koneksyon aeryen depi milye Zen 

2026.  Malgre sa, lakantite viziter ki’n debark Sesel depi konmansman lannen ziska le 20 

Septanm 2026 ti 7.8 poursan pli ba ki menm peryod lannen pase.  Lo kote reveni ki lendistri 

tourizm in zenere depi Zanvye ziska Out 2026, sa in ogmant par 5.1 poursan konpare avek 

menm peryod lannen pase. Sa rezilta i prensipalman reflekte en logmantasyon dan pri 

mwayenn bann lasanm, e lefe ki plis viziter ti prefere reste dan lotel olye bann pti letablisman 

touristik.  Malgre sa bann amelyorasyon, sa konfli an Mwayenn Oriyan in enpakte lendistri 

vwayaz globalman, e sa o nivo lensertitid konsernan sekirite dan sa rezyon i ekspekte kontinyen 

enfliyans demann pour vwayaz.   

 

Depi Zanvye ziska le 25 Septanm 2026, lakantite deviz etranzer ki’n ganny esanze dan sistenm 

finansyel in reste plizoumwen parey, tandis ki nivo demann ti pli o sa lannen, ki menm peryod 

an 2025.  An sa ki konsern valer roupi Sesel, sa in depresye vizavi lezot lanmonnen prensipal.  

Dan bann mwan ki pe vini, demann pour deviz etranzer i ekspekte kontinyen ogmante anliny 

avek aktivite ekonomik, enkli peryod festivite, e osi an rezilta logmantasyon dan pri karbiran, 

manze e kou lenportasyon lo nivo mondyal.  Si lakantite demann pour deviz etranzer i reste pli 

o ki lakantite ki ganny esanze lo marse finansyel, roupi i kapab perdi plis valer. Lo kote 

mouvman dan nivo pri lo marse domestik, in annan en logmantasyon dan To lenflasyon depi 

konmansman lannen, menm si i reste ba.  Toudmenm, To lenflasyon i ekspekte ogmante 

pandan kour a mwayen term, anliny avek plis aktivite ekonomik, e osi lenplikasyon ki sa konfli 

an Mwayenn Oriyan i annan lo pri komodite, karbiran ek kou transportasyon maritim lo nivo 

global. 

 

Dan son deliberasyon, Bord Labank Santral in pran an konsiderasyon bann devlopman 

aletranze ensi ki lo nivo domestik.  Prenan kont nivo lenflasyon Sesel ki ankor ase ba, Labank 

Santral in deside pour kontinyen siport lekonomi par mentenir son To Polisi Moneter a 1.75%.  

Anliny ek sa desizyon, bann lezot To lentere kle pou reste parey.  Labank Santral i toudmenm 

reste virzilan, e pou kontinyelman swiv bann devlopman lo marse domestik e enternasyonal, 

ensi ki zot lenpak lo stabilite dan sistenm finansyel e lo nivo makroekonomik. 

 


